
XALQARO TURIZM 
BOZORINING RIVOJLANISH 
TENDENSIYALARI VA UNDA 
O‘ZBEKISTONNING ISHTIROKI

Eshtayev Alisher Abdug‘aniyevich
Toshkent davlat iqtisodiyot universiteti kafedra mudiri i.f.d., professor

Bobobekova Nargiza Baxtiyorovna
Toshkent amaliy fanlar universiteti katta o‘qituvchisi

Annotatsiуa: Maqolada xalqaro turizm bozorining rivojlanish tendensiyalari, Butunjahon turizm tashkiloti va bir qator 
xalqaro tashkilotlarning sohani rivojlantirish borasidagi faoliyati, O‘zbekistonning xalqaro turizm bozoridagi hozirgi mavqei, 
milliy turizm brendini ilgari surish istiqbollari hamda unga ta’sir qiluvchi omillar batafsil yoritilgan.

Kalit so‘zlar: Turizm, xalqaro turizm bozori, Butunjahon turizm tashkiloti, turizm va sayohatlar bo‘yicha Butunjahon ken-
gash (WTTC), xalqaro turizm yarmarkalari, xalqaro turistik tushumlar, turizm infratuzilmasi, turizm turlari.
Abstraсt: The article describes in detail the development trends of the international tourism market, the activities of the 
World Tourism Organization and a number of international organizations in the field of development, the current position 
of Uzbekistan in the international tourism market, the prospects for promoting the national tourism brand, and the factors 
affecting it.

Keу words: Tourism, international tourism market, World Tourism Organization, World Tourism and Travel Council (WTTC), 
international tourism fairs, international tourism receipts, tourism infrastructure, tourism types.
Аннотация: В статье подробно освещаются тенденции развития международного туристского рынка, деятель-
ность Всемирной туристской организации и ряда международных организаций по развитию отрасли, текущее 
положение Узбекистана на Международном туристском рынке, перспективы продвижения национального турист-
ского бренда и факторы, влияющие на него.

Ключевые слова: Туризм, рынок международного туризма, Всемирная туристская организация, Всемирный совет 
по туризму и путешествиям (WTTC), международные туристические ярмарки, доходы от международного туризма, 
инфраструктура туризма, виды туризма.

K I R I S H
Jahonda kechayotgan globallashuv jarayonlari kuchayib, jahon turizm bozorining raqobatbardoshligi oshib 

borayotgan sharoitida, pandemiyadan keyin turizm sohasi davlatlar oldiga kuchli talablarni qo‘ymoqda. Bunda 
barcha davlatlar o‘zi uchun qulay bo‘lgan turizm yo‘nalishini, ya’ni bozorda mavqeini egallashga, xizmatlar 
ko‘rsatishning har tomonlama qulay bo‘lgan yo‘nalishlarini tanlashga harakat qilmoqda. Barcha davlatlar kabi 
xalqaro turizm bozorida O‘zbekistonning ishtiroki, unda milliy turizm brendini ilgari surishi muhim ahamiyatga 
ega. O‘zbekiston Respublikasi Prezidenti tomonidan 2022-yilning 19-sentyabrda o‘tkazilgan “Ichki va tashqi 
turizm salohiyatini yanada oshirish chora-tadbirlari”ga bag‘ishlangan videoselektorda “Turizmda topilgan daro-
madning 30 foizi odamlarning qo‘liga ish haqi bo‘lib boradi, sanoatda va boshqa tarmoqlarda bu 10 foizdan 
oshmaydi. Turizm sohasida yaratilgan bitta ish o‘rni turdosh tarmoqlarda qo‘shimcha ikkita ish o‘rni paydo 
bo‘lishiga turtki beradi. Shuning uchun, ko‘p davlatlar sayyoh jalb qilishning yangi-yangi yo‘llarini izlayapti”, deb 
alohida ta’kidlab o‘tgan edi. Shu jihatdan davlatimiz rahbari tomonidan berilgan topshiriqning ijrosini ta’minlash 
alohida e’tibor talab etadi.

Xalqaro turizmni rivojlanish tendensiyalari borasida bir qator nazariyalar berilgan. Jumladan, Ye.P.Chi-
lova, I.M.Temkinalarning ta’kidlashicha, xalqaro turizm xalqaro iqtisodiy munosabatlarning tarkibiy qismidir. 
Uni tarmoq sifatida jahon savdo va xizmatlar bozorining bir bo‘lagi sifatida qarash mumkin [1]. A.N.Norchayev 
tomonidan “Tadqiqotlarimiz natijalari bo‘yicha xalqaro turizm rivojlanishini quyidagi bosqichlarga bo‘lib chiqdik: 
birinchi bosqich 1840-1914-yillar (xalqaro turizmni tashkil qilishga ilmiy tomondan yondashildi); ikkinchi bosqichi 
1920–1938-yillarni o‘z ichiga oladi (birinchi jahon urushi tugashi bilan turizm qayta tiklana boshladi, turistlarga 
xizmat ko‘rsatuvchi transport vositalari takomillashuvi, harbiy samolyotlar yo‘lovchilarni tashishga moslashti-
rilishi natijasida turistlar harakati bir necha bor tezlashdi); uchinchi bosqichi 1950–1970-yillar (ikkinchi jahon 
urushi tugashi bilan qaytadan oyoqqa tura boshladi, turizmga ham integratsion jarayonlar kirib kela boshladi); 
to‘rtinchi bosqichi 1970-1990-yillar (axborot kommunikatsion texnologiyalar, global distribyuter tizimi (Global 
Distribution Systemes), transmilliy kompaniya (TMK)lar turizmga kirib keldi); beshinchi bosqich 1990–2010-
yillar “Zamonaviy turizm” tushunchasi qo‘llanila boshlandi, turizmning jahon YAIMda ulushi keskin ravishda 
ortib bordi, turizmda strategik alyanslar paydo bo‘la boshladi, klaster usuli turizmda qo‘llanila boshladi); ol tinchi 
bosqichi 2010-yildan hozirgacha bo‘lib, turizmda raqamli innovatsion texnologiyalar joriy qilina boshladi, tu ristlar 
uchun makondan tashqarida sayohatlar (kosmik turizm) taklif qilina boshladi”, deb izoh berilgan [2].

T A D Q I Q O T  M E T O D O L O G I YA S I
Maqolada xalqaro turizm bozorining rivojlanishi va unda O‘zbekistonning ishtiroki bo‘yicha mahalliy va 

xorijiy olimlarning ilmiy ishlari, xalqaro va davlat tashkilotlarining ma’lumotlari tahlil qilindi.Tadqiqot metodologi-
yasi sifatida nazariy tahlil va kuzatish usullaridan foydalanildi.

T A H L I L  V A  N A T I J A L A R
Xalqaro turizm bozorining rivojlanish tendensiyalariga salbiy holatlar doimo ta’sir ko‘rsatib kelgan. Xususan, 

2019-yilda Xitoyda boshlangan koronavirus pandemiyasi sohaga sezilarli darajada ta’sir qilganligini ko‘rish 
mumkin. Pandemiyaga qadar dunyodagi har to‘rtinchi yangi ish o‘rni sayohat va turizm sohasida yaratilgan, 
barcha ish o‘rinlarining 10,6 foizi (334 mln. kishi) va jahon YAIMning 10,4 foizi (9,2 trln. dollar) turizmga to‘g‘ri 
kelgan.

2020-yilda turizmning jahon YAIMdagi ulushi 5,5 foizni tashkil etdi, 2019-yilda bu ko‘rsatkich 10,4 foizga 
teng bo‘lgandi. Bu haqda Jahon turizm va sayohatlar kengashi (WTTC) hamda Oxford Economics hisobotida 
ma’lum qilindi [3]. 2020-yilda turizm sohasi qariyb 4,5 trln. dollar yo‘qotdi, turizmning jahon yalpi ichki mahsulot-
dagi ulushi 49,1 foizga kamaydi. Shuningdek, 62 mln. ish o‘rni yo‘qotildi. “Ish o‘rinlarini yo‘qotish xavfi saqlanib 
qolmoqda, chunki aksariyat ish o‘rinlari davlat dasturlari asosida qo‘llab-quvvatlanmoqda, turizm va sayohatlar 
sohasi to‘liq tiklanmaydigan bo‘lsa, ular ham yo‘qotiladi”, – deyiladi hisobotda. Shu bilan birga, jahon miqyosida 
ichki turistlarning xarajatlari 45 foiz, xorijlik turistlarning xarajatlari esa 69,4 foizga kamaygan.

Butunjahon turizm tashkilotining bergan eng oxirgi rasmiy ma’lumotlarini tahlil qiladigan bo‘lsak, xalqaro 
turizm 2022-yilda kutilganidan ham kuchliroq natijalarga erishdi, bunga talabning ortishi va ko‘plab mamlakat-
larda sayohat cheklovlarining olib tashlanishi yoki yumshatilishi sabab bo‘ldi [4]:

● 2022-yilda 900 milliondan ortiq turist xalqaro miqyosda sayohat qilgan, bu 2021-yildagidan ikki baravar 
ko‘p, ammo 2019-yilga nisbatan hali ham 37 foizga kam;

● 2022-yilda xalqaro turizm pandemiyagacha bo‘lgan darajani 63 foizga tikladi;

● Jahondagi eng yirik yo‘nalish mintaqasi bo‘lgan Yevropa 2022-yilda 585 million tashrifni qayd etdi va 
pandemiyagacha bo‘lgan darajaning qariyb 80 foiziga yetdi (2019-yilga nisbatan 21 foiz). Yaqin Sharq 
2022-yilda mintaqalar bo‘yicha eng kuchli nisbiy o‘sishga erishdi, kelganlar soni pandemiyadan oldingi 
raqamlarning 83 foiziga ko‘tarildi (2019-yilga nisbatan 17 foiz);

● Afrika va Amerika mamlakatlari pandemiyadan oldingi tashrif buyuruvchilarning qariyb 65 foizini 
tiklagan, Osiyo va Tinch okeani mintaqasi esa pandemiya bilan bog‘liq kuchli cheklovlar tufayli atiga 23 
foizga yetgan;

● Submintaqalarga ko‘ra, G‘arbiy Yevropa (87 foiz) va Karib dengizi (84 foiz) o‘zlarining pandemiyagacha 
bo‘lgan darajasiga yaqinroq bo‘lgan;

● 2022-yilda turizm xarajatlarida kuchli o‘sish kuzatilgan, natijada ko‘plab yo‘nalishlarda pandemiyagacha 
bo‘lgan daromadlar tiklangan.

● 2022-yilda Yaqin Sharq mintaqalar bo‘yicha eng kuchli nisbiy o‘sishga erishdi, bunda tashrif buyur-
ganlar soni pandemiyadan oldingi raqamlarga nisbatan 83 foiziga ko‘tarildi (2019-yilga nisbatan 17 
foiz). Mintaqada EXPO - Dubay ko‘rgazmasi va Qatarda bo‘lib o‘tadigan futbol bo‘yicha Jahon kubogi, 
shuningdek, Saudiya Arabistonida ko‘p sonli Haj ziyorati kabi yirik tadbirlar ko‘tarinkki ruhda kutib olindi.

Ko‘pgina yo‘nalishlar bo‘yicha xalqaro turistik tushumlarning sezilarli o‘sishi qayd etildi, bir qancha hollarda 
ularning kelish soni kutilganidan yuqori bo‘ldi. Bu turistlarning sayohat manzilida uzoqroq qolish muddati, o‘z 
manzilida ko‘proq pul sarflashga tayyorligi va qisman inflyatsiya tufayli yuqori sayohat xarajatlari tufayli bir 
tu ristga o‘rtacha xarajatlarning oshishi bilan qo‘llab-quvvatlandi.

2022-yil davomida bir qancha yo‘nalishlar, jumladan Turkiya (+40%), Ruminiya (+25%), Meksika (+13%), 
Portugaliya (+15%), Latviya (+14%), Pokiston, Marokash (ikkalasi +6%) va Fransiya (+1%) kabi davlatlarda 
turizmdan olingan daromadlar pandemiyagacha bo‘lgan darajadan yuqori bo‘lganini ma’lum qildi.

Qayta tiklanishni tashqi turizmda ham ko‘rish mumkin, bunda 2022-yil davomida 2019-yilga nisbatan -4% 
Fransiya, Germaniya (-8%), Italiya (-10) kabi yirik manba bozorlaridan kuchli xalqaro xarajatlar kuzatilgan va 
Amerika Qo‘shma Shtatlari (-15%) pasayish, 2019-yilga nisbatan 2022-yilda xarajatlari barqaror o‘sayotgan 
rivojlanayotgan bozorlar qatoriga Qatar (+29%), Hindiston (+10%) va Saudiya Arabistoni (sentyabrgacha +7%) 
kirgan.

Xalqaro turizm 2023-yilda, ayniqsa Osiyo va Tinch okeani mintaqasida pasaygan talab tufayli tiklanishini 
kuchaytirdi. Butun jahon turizm tashkilotining ssenariylariga ko‘ra, 2023-yilda xalqaro sayyohlar kelishi pan-
demiyadan oldingi raqamlarning 80-95 foizini tashkil qilgan. Yevropa davlatlari 2023-yilda ijobiy natijalarni kel-
tirib chiqargan.

Butunjahon turizm tashkilotining ekspertlar guruhi tomonidan o‘tkazilgan so‘rovi natijalari shuni ko‘rsa-
tadiki, respondentlarning 72 foizi xalqaro turizm 2024-yil yoki undan keyinroq ham 2019-yildagi darajasiga 
qaytmaydi, deb hisoblashadi. Butun jahon turizm tashkiloti ekspertlari ba’zi Yevropa yo‘nalishlari va submin-
taqalarida turizmni tiklanish uchun katta imkoniyatlar mavjudligini ta’kidlaydi.

Jahondagi davlatlarning 2022-yildagi turizm sohasi bo‘yicha faoliyati tahlil qilinib, ularning reytingi aniqlanib, 
bunda Fransiyaning poytaxti Parij 2022-yilda turizmdan eng ko‘p daromad ko‘rgan shahar bo‘ldi. Bunday 
reyting turli mamlakatlarning turizm sohasi vakillarini birlashtirgan “World Travel and Tourism Council” (WTTC) 
nodavlat assotsiatsiyasi tomonidan e’lon qilindi.Reytingni tuzishda, turizmning yalpi ichki mahsulotga qo‘shgan 
hissasi, turistlarning sarf-xarajatlari va bu sohada ish o‘rinlari yaratilishi baholangan. 2022-yilda Parijning turizm 
orqali iqtisodiyotga qo‘shgan hissasi qariyb 36 milliard dollarni tashkil etgan. Ikkinchi o‘rinda Pekin (33 milliard 
dollar), uchinchi o‘rinda Orlando (31 milliard dollar) shaharlari joylashgan. Birinchi o‘ntalikka Xitoyning yana 
ikkita shahri – Shanxay va Guanchjou, Amerikaning ikki shahri – Las-Vegas va Nyu-York, shuningdek, Tokio, 
Mexiko va London kiritilgan.

Mamlakatimizning turizm salohiyatini xalqaro turizm bozorida reklama qilish, xorijiy turistlarni jalb qilish 
borasida ko‘pgina ijobiy ishlar olib borilmoqda. Shu bilan birga, O‘zbekistonning xalqaro turizm bozoridagi 
ishtirokiga turli ijobiy omillar bilan birgalikda salbiy omillar o‘z ta’sirini ko‘rsatib kelgan, xususan koronavirus 
pandemiyasi ham sohaga jiddiy ta’sir ko‘rsatgan edi. 2020-yilda mamlakatimizga 7 million nafardan ortiq xorijiy 
sayyohlar tashrifi kutilgan bo‘lsada, biroq, ularning soni 1,5 million nafardan oshmadi. Turizm xizmatlari eksporti

261 million AQSH dollariga tushib ketdi. Turizm va unga yondosh sohalardagi tadbirkorlik subyektlari moli-
yaviy jihatdan qiyinchiliklarga duch keldi.

Butunjahon turizm tashkiloti tomonidan O‘zbekiston Respublikasining xalqaro turizm bozorlaridagi ishtiroki 
bo‘yicha berilgan yana bir eng oxirgi rasmiy ma’lumotlarni tahlil qiladigan bo‘lsak, quyidagi ma’lumotlarni 
ko‘rishimiz mumkin.

2023-yil 12 oy davomida mamlakatga tashrif buyurgan xorijiy turistlar soni 6,6 million nafar (yillik reja-7,0 
mln nafar)ni tashkil qilib, 2022-yilga nisbatan 1,3 barobarga oshgan;

Bunda, qo‘shni davlatlardan 5,35 million nafar (umumiy turist soniga nisbatan 80,7 %); qolgan MDH dav-
latlaridan 763,1 ming nafar (11,5 %); boshqa davlatlardan 513,7 ming nafar (7,8 %) xorijiy turistlar tashrif 
buyurgan [5].

Turizm xizmatlarining eksporti ham o‘z navbatida 2019-yilga nisbatan 2020-yilda 61,6 foizga, 2021-yilda 
32,7 foizga kamaygan bo‘lsa, 2022-yilga kelib bu ko‘rsatkich 9,7 ga oshganini ko‘rishimiz mumkin. Biroq ohirgi 
ikki yilda o‘zgarishlar ijobiy tarafga o‘zgargan, ya’ni 2021-yilda 2020-yilga nisbatan 75,4 foizga, 2022-yilda esa 
2021-yilga nisbatan 179 foizga oshgan, 2023-yil davomida turizm xizmatlarining eksporti 2 mlrd. 143,5 mln. 
AQSH dollar (yillik reja-2,0 mlrd dollar)ni tashkil etib, 2022-yilga nisbatan 1,3 barobarga oshganligini kuzatish 
mumkin.

Xalqaro turizm bozorida milliy turizm salohiyatini ilgari surish maqsadida xalqaro yarmarkalarda ishtirok 
etish dolzarb masalalardan hisoblanadi. Milliy turizm salohiyati Toshkentda har yili tashkil etib borilayotgan 
xalqaro turizm yarmarkasidan tashqari boshqa davlatlarda ham targ‘ib qilinmoqda. O‘zbekistonning turizm 

yilda ham bir qator xalqaro turizm ko‘rgazmalarida ishtirok etdi. Ispaniyaning Madrid shahridagi “FITUR-2023”, 
Germaniyaning Berlin shahridagi “ITB Berlin-2023”, Rossiyaning Moskva shahridagi “Puteshestviya i turizm 
MITT-2023”, Ozarboyjonning Boku shahridagi “AJTF-2023”, BAAning Dubay shahridagi “ATM-2023”, Koreya-
ning Seul shahridagi “SITIF-2023”, Malayziyaning Kuala-Lumpur shahridagi “MATTA Fair-2023”, Yaponiyaning 
Osaka shahridagi “Tourizm Expo Japan-2023”, Fransiyaning Parij shahridagi “IFTM Top Resa-2023”, Itali-
yaning Rim shahridagi “TTG Rimini -2023”, Buyuk Britaniyaning London shahridagi “World Travel Market 2023” 
xalqaro turizm ko‘rgazmalari shular jumlasidandir.

Butunjahon turizm tashkiloti sohaga doir xalqaro reytinglarda O‘zbekistonning o‘rnini yaxshilash maqsa-
dida turizm tez rivojlanayotgan mamlakatlar ro‘yxati reytingida 2019-yildagi 4 o‘rindan 2026-yilda 3 o‘ringa 
erishish, sayyohlar uchun xavfsiz mamlakatlar reytingi (180 mamlakatlar orasida)da 2020-yildagi 46 o‘rindan 
2026-yilda 20 ta eng xavfsiz mamlakatlar ro‘yxatiga kiritish, Solo Travel Safety Report reytingida yolg‘iz sayohat 
qiluvchi turistlar uchun xavfsiz mamlakat reytingida 2019-yildagi

80 o‘rindan 2026-yilda kamida 50 o‘ringa erishish, Global Muslim Travel Index halol turizm reytingida 
2020-yildagi 7 o‘rindan 2026-yilda 3 o‘ringa erishish, Sayohat va turizmning raqobatbardoshligi indeksida 
O‘zbekistonni 2026-yili birinchi 50 talikka kiritish maqsad qilingan.

Bundan tashqari, Butun jahon turizm tashkiloti doirasida Yevropa mintaqaviy komissiyasiga kiruvchi dav-
latlar bilan turizm sohasida aloqalarni mustahkamlash hamda xalqaro ahamiyatga ega tadbirlarni O‘zbekis-
tonda muntazam o‘tkazib borish rejalashtirilgan. Jumladan, 2023-yilda UNWTO Bosh Assambleyasi XXV sessi-
yasini Samarqand shahrida o‘tkazish bo‘yicha O‘zbekiston nomzodligini ilgari surish yuzasidan tegishli tashkiliy 
ishlar olib borildi.

O‘zbekistonning turizm salohiyati xorijiy ommaviy vositalari, ijtimoiy tarmoqlarida va xalqaro reytinglarda 
e’tirof etilmoqda.

 Amerika Qo‘shma Shtatlarining “Time” jurnali, “Travel Lemming” va “Forbes Advisor” va “The New York 
Times” onlayn sayohat qo‘llanmalari, Britaniyaning mashhur “British Muslim Magazine” jurnali, “Independent”, 
“Rough Sides”, “Dorling Kindersley”, “Times Travel” va “Lonely Planet” onlayn nashrlari, Rossiyaning “Kursiv” 
nashri kabi nufuzli nashrlarda O‘zbekistonning turizm salohiyati va imkoniyatlari haqida ijobiy maqolalar chop 
etildi.

“Jahon musulmon sayohati indeksi” xalqaro reytingida 2023-yilda O‘zbekiston yettita pog‘ona yuqorilab 
yangi paydo bo‘layotgan eng kuchli islomiy sayohat destinatsiyasi sifatida alohida e’tirof etildi [6].

O‘zbekiston “Wegoplace” sayohatchilar portali tomonidan dunyoning eng xavfsiz 5 mamlakatidan biri 
hamda “CrescentRating” (Singapur) va “Mastercard” tashkilotlari tomonidan dunyoning ziyorat turizmi bo‘yicha 
eng ommabop 10 mamlakatidan biri sifatida e’tirof etildi [7].

X U L O S A  V A  T A K L I F L A R
Albatta yuqoridagi loyihalar, chora-tadbirlarning tashkil etilishi va xorij tajribalarining o‘rganilishi, O‘zbekis-

tonning xalqaro turizm bozorida mavqeini oshishiga olib keladi.
Xalqaro turizm xizmatlari bozorining holati, xorijiy davlatlarning tajribalari asosida quyidagi rivojlanish ten-

densiyalari aniqlandi va O‘zbekiston Respublikasining turizm sohasi vakillari uchun quyidagi jihatlarni e’tiborga 
olishni tavsiya qilish mumkin:

● turizm sohasini raqamlashtirish tendensiyasi kuzatilmoqda, zero rivojlangan davlatlardagi aholining 
kattagina qismida XX asrning ikkinchi yarmidan boshlab fe’l-atvor va dunyoqarashda katta o‘zgarishlar 
kuzatilmoqda;

● bugungi kunda jahon turizm bozorida quyidagi maqsadli turizm ko‘rsatmalari ustun turadi: yangi taas-
surotlarning paydo bo‘lishi va ularning tezda o‘zgarishi, guruhli yoki ikki kishi bo‘lib dam olish, ichki 
sabablar tufayli yoki tashqi ta’sirlarsiz o‘z xohish- istaklarini tezda qondirishga intilish, tabiat va land-
shaft go‘zalligidan bahra olish.

● aholi moddiy farovonligining oshishi va turizmga ajratilgan mablag‘larning ko‘payishi;

● ijtimoiy-demografik o‘zgarishlar, sayohatlarga chiqish uchun vaqt va zarur daromadga ega bo‘lgan 
kishilar sonining oshganligi;

● mamlakatlar o‘rtasidagi iqtisodiy, siyosiy va ijtimoiy-madaniy aloqalarning mustahkamlanishi;

● shaharlashuv jarayonlarining kuchayishi, bu potensial turistlar sonini ko‘paytiradi;

● aholining ma’lumot olish darajasining oshganligi natijasida ularning bilim va axborotlar olishga nisbatan 
faolligini kuchayganligi;

● transport infratuzilmasining rivojlanishi va takomillashuvi;

● bojxonadagi rasmiyatchiliklarning, viza munosabatlarining soddalashtirilishi va ommaviy kommunikat-
siya vositalarining rivojlanishi namoyon bo‘lmoqda.

